Amatoria Carmina Rivipullensia 7 (Nicolau 26)

DE SOMNIO

Si uera somnia forent que somnio,

Magno perhenniter replerer gaudio.

Aprilis tempore, dum solus dormio

In prato uiridi, iam satis florido,

Virgo pulcerrima, uultu sydereo,

5

Et proles sanguine progressa regio,

Ante me uisa est, que suo pallio

Auram mihi facit cum magno studio.

Auram dum uentilat, interdum dultia 

Hore mellifluo iungebat basia,

10

Et latus lateri iuncxisset pariter,

Sed primum timuit ne ferrem grauiter.

Tandem sic loquitur: «Monitu Veneris

Ad te deuenio, dilecte iuuenis;

Face Cupidinis succensa pectore,

15

Mente te diligo cum toto corpore.

Ni me dilexeris sicut te diligo,

Credas quod moriar dolore nimio.

Quare te deprecor, o decus iuuenum,

Vt non me negligas, sed des solatium. 
20

Nec iuste poteris nunc me negligere,

Quippe sum regio progressa sanguine.

Aurum et pallia, uestes purpureas,

Renones griseos et pelles uarias,

Plures tibi dabo, si gratus fueris

25

Et, ut te diligo, sic me dilexeris.

Si pulcram faciem queris et splendidam,

Hic sum: me teneas, quia te diligam.

Cum nullus pulcrior te sit in seculo,

Vt pulcram habeas amicam cupio».

30

His uerbis uirginis commotus ilico,

Ipsam amplexibus duris circumligo.

Genas deosculans papillas palpito,

Post illud dulcius secretum compleo.

Inferre igitur possum quod nimium

35

Felix ipse forem et plus quam nimium,

Illam si uirginem tenerem uigilans

Quam prato tenui, dum fui somnians.

